
作者：王逢　元朝

本作品收錄於《列朝詩集/甲前04》

一國三公狐貉衣，四郊多壘鳥蛇圍。

天街不辨玄黃馬，宮漏稀傳日月闈。

嵇紹可能留濺血，謝玄那及總戎機。

只應大駕懲西楚，弗對虞歌北渡歸。

吐蕃回紇使何如，馮翊扶風守大疏。

范蠡不辭句踐難，學生何忍惠王書。

銀河珠斗低沙幕，乳酒黃羊減拂廬。

北陸漸寒冰雪早，六龍好扈五雲車。

回首昆侖五色天，疏風落日重佪儃。

駕驂八駿非忘鎬，臺置千金舊慕燕。

地限上林雲過雁，雪封西嶺樹啼鵑。

遠慚行在周廬士，橫草無功日晏眠。

險塞居庸未易劘，望鄉臺上望鄉多。

君心不隔丹墀草，祖誓無忘黑水河。

前後炎劉中運歇，東西元魏百年過。

愁來莫較興衰理，只在當時德若何。

黃河清淺海塵揚，陜月關雲氣慘蒼。

寧復明珠專甓社，尚論玉兔踞金床。

衣冠並入梁園宴，簡冊潛回孔壁光。

私幸老歸忘世事，梧桐朝影對溪堂。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

